
   Çук шухăш — туйăмсем пăрланнă,

Çук шанчăк — сӳннĕ чĕрере,

Кунпа çĕре паян эп маннă,

Пуçра та асăмра — тĕтре.



Утаççĕ урасем пĕлмесĕр

Ăçта та мĕншĕн утнине.

Паян тĕнче те тĕксĕм, тĕссĕр,

Курмастăп унăн илемне.



Мĕскер çитмест? Мĕнре сăлтавĕ?

Мĕн-ма тăвăрланать-ши чун?

Пытармăп — юрату ултавĕ

Мăйран-çке çакрĕ йывăр чул.



Паян ман туйăма вĕлерчĕç,

Вăрларĕç пур пек шанчăка.

Мана халь чĕрĕллех пытарчĕç

Хĕвел кĕмен сив тупăка.



Ăна, ăна çеç эп шанаттăм,

Хураттăм Турă вырăнне!

Ăна чуна, ӳте эп патăм

Шанса таса юратăвне.



Вăйли çеç каçарать тееççĕ.

Каçарăр — эпĕ вăйлă мар.

Касса пăрахаймасть-çке çĕçĕ

Сан ултавна: вăл — шыçă мар.

  